
Sexu bereko 568 bikote ezkondu dira lau urtean Hego Euskal Herrian

Azken datuen arabera, iaz Araban 12 bikote homosexual ezkondu ziren; Bizkaian 70; Gipuzkoan 40; eta Nafarroan 36

Homosexualen ezkontzen aurka PP alderdiak jarritako helegitea martxan da
Naiara Elola - Iruñea 
Maitasuna, elkarbizitza, errespetua, ilusioa... sentimendu eta bizipen horiek guztiak eta gehiago biltzen ditu ezkontzak hainbatentzat. Urte luzez aritu dira eskubide berdintasunaren alde borrokan, eta oraindik ere horretan jarraitzen dute gay, lesbiana, bisexual eta transexualek, eta bide horretan lau urte igaro dira Hego Euskal Herrian sexu bereko bikoteen ezkontza zibilak legeztatu zirela. Lesbiana, Gay, Transexual eta Bisexualen Federazioaren datuen arabera, «lau urtean 568 bikote homosexual ezkondu dira Hego Euskal Herrian». Iaz, esaterako, Araban 12 bikote ezkondu ziren; Bizkaian 70; Gipuzkoan 40; eta Nafarroan 36. 

Hasiera batean Jose Luis Rodriguez Zapatero Espainiako gobernuburuaren agintza «hutsala» zirudiena egia bihurtu zen. 2005eko ekainaren 30ean bozkatu zuten lege berria Espainiako Kongresuan. 187 diputatuk sexu bereko bikoteen arteko ezkontza zibilaren alde egin zuten, 147k kontra eta lau abstenitu egin ziren. Osoko bilkuraren ostean, legea «askatasunaren eta tolerantziaren bidean beste pauso bat» zela adierazi zuen Rodriguez Zapaterok. 

Ikuspegi bera du Joxean Zapirainek, Gehitu Gipuzkoako Gay eta Lesbianen Elkarteko presidenteak. «2005eko legeak izugarrizko aurrerapausoa eragin zuen homosexualen eskubideei dagokienez». Gainera, Zapirainen irudiko, legeak pedagogia egin du gizartean. Izan ere, Gehituko buruaren iritziz, «normala bilakatu dira heterosexualak ez diren bikoteen arteko ezkontzak, eta hori ez da gutxi». 
Ezkontzarik ez Iparraldean 

Euskal Herri osoan homosexualen eskubideak ez dira berberak. Izan ere Araba, Bizkai, Gipuzkoa eta Nafarroako bikote homosexualek soilik dute ezkontzeko eskubidea, Ipar Euskal Herrian sexu bereko bikoteen arteko ezkontza zibila ez baitago legeztatua. Frantziako legediaren arabera, ezkontza zibilak heterosexualak soilik izan daitezke. «Iparraldeko egoera tamalgarria da; gezurra dirudien arren, bigarren mailako herritarrak dira oraindik homosexualak», salatu du Zapirainek. 

Ipar Euskal Herrian bikoteak legeztatzeko bi aukera baino ez daude. Alde batetik, ezkontza, zeina heterosexualen artean soilik izan daitekeen. Eta, bestetik, bada pacs deritzon elkartasun itun zibila. Itun hori bai bikote homosexualek baita heterosexualek ere sina dezakete. Pacsak bikote bat «ofizial egiteko» aukera ematen du, baina ez ditu ezkontza batek ematen dituen eskubide berak ematen, hau da, itun horrek «bikotekideen ondasunetan dituen eraginez gain, gauza gutxitan aldatzen du ofizial egin gabeko bikote baten egoera», azaldu du Zapirainek. Gainera, pacsa sinatu duten bikoteek ez dute adopziorako eskubiderik. «Gezurra dirudien arren, oraindik eskubide berdintasunaren alde borrokan jarraitu beharra daukagu Ipar Euskal Herrian. Bikoteko kide batek bakarka gizabanako gisa adopta dezake. Hala ere, adoptatu ez duen bikotekideak ez du inongo eskubide edo betebeharrik haurrarekin . 
Lau urte, azkar eta poliki 

Bikote homosexualen eskubideak Hego Euskal Herrian beste bikoteenekin berdintzea erdietsi zenean, euforia handia sortu zen homosexualen kolektiboan. Orain, ordea, poztasun hori arindu egin dela dio Zapirainek. «Nire iritziz, ezinbestekoa zen berdintasunean guztiz murgiltzea». Eguneroko gauza txikiak normalizatu ahal izan direla dio. «Orain bikote homosexualek bizitza aseguruak egin ditzakete, edota hipoteka maileguak eskatu, eta lehen hori pentsaezina zen», azaldu du Zapirainek. 

Hala ere, 2005. urtean onartu zen legea kolokan egon liteke. Izan ere, PP alderdi popularrak helegitea jarri zuen Espainiako Auzitegi Konstituzionalean, sexu bereko bikoteen ezkontzek legedia urratzen dutela argudiatuta. PP alderdiaren jarrera gogor salatu du Zapirainek: «Helegitea gero eta ulergaitzagoa da; legea ez da magia bidez sortu, baizik eta gizartearen beharrak betetzeko». 

Justiziaren gaiak geldoak izanik, oraindik ezin da jakin noizko hartuko duen homosexualen arteko ezkontza zibilaren auziaren erabakia Espainiako Auzitegi Konstituzionalak. Hala ere, Zapirainek konfiantza du «ebazpena giza eskubideen aldekoa eta arrazoizkoa» izango dela. Eta beste behin berretsi du hori hala izateko lanean jarraituko dutela, gay, lesbiana, bisexual eta transexualen eskubideen alde. 
Erronka gehiago 

Ezkontzaren bitartez emandako aurrerapausoak gizarteko beste hainbat arlotan onartzea kosta egiten dela diote behin eta berriz homosexualen eskubideak defendatzen dituzten elkarteek. «Gay eta lesbianentzat berdintasun legala lortu da, baina ondo dakigu legeak ez duela gizartean halako bat-bateko aldaketarik eragiten», adierazi du Zapirainek. Izan ere, oraindik gay, lesbiana, transexual edota bisexualek euren egunerokotasunean inolako oztopo edo mugarik gabe azaltzeko zailtasunak izaten dituztela azaldu du. 

Zailtasun horiek desagerrarazteko, Gehituk kanpaina berezi bat du martxan, DBH Derrigorrezko Bigarren Hezkuntzan Geletan dibertsitatea lelopean. Zapirainen ustez, hezkuntzan dago gakoa: «Egungo gazteak dira etorkizunean izango dugun gizartearen giltzarria». 

 Sexu bereko bikoteen eskubideak 


1990. URTEA 
'Pacs legea' onartu zuen Frantziako Asanblea Nazionalak. Ezkondu gabe zeuden izatezko bikoteei hainbat eskubide aitortzen zizkien. Ezin da ezkontza zibilarekin parekatu. Bikoteek hainbat abantaila badituzten arren, ez dira ezkontzakoak bezalakoak. Ituna sinatzen duten bikoteek ezin dute bikote gisa haurrik adoptatu. 

2000. urtea 
Nafarroako Parlamentuaren pausoa. Aurrez legeztatutako izatezko bikoteei adoptatzeko eskubidea aitortu zitzaien. 
Eusko Jaurlaritza, eztabaidan. Urte horretan, Justizia Saila izatezko bikoteak arautzeko zirriborroa egiten ari zen. 

2003. urtea 
Izatezko Bikoteen Legea, onartua. Jaurlaritza hiru urtez eztabaidatzen aritu ostean, Izatezko Bikoteen Legea onartu zuen. Bikote horiei adoptatzeko eskubidea aitortu zitzaien. 

2005. URTEA 
Ezkontza homosexualen legeztatzea. Espainiako Kongresuak homosexualen ezkontza zibilak legeztatu zituen. Ordutik aurrera, bide zibiletik ezkondutako bikote homosexualek bikote heterosexualen eskubide berberak erdietsi zituzten, borrokan urte askoan aritu ostean. 

“Batzuek hala nahi ez duten arren, homosexualen ezkontzen gaia gainditua dago egungo gizartean”
JOXEAN ZAPIRAIN 

Gehituko presidentea

Homosexualitatea zapaltzen duten herrialdeak. Amnesty International erakundeak salatu duenez, munduan gutxienez 20 herrialdetan daude homosexualak zapalduta edota jazartzen zaizkie. Gambian, esaterako, homosexualek 14 urteko kartzela zigorra jaso dezakete. 

Italian homofobia kasuak areagotu direla salatu dute 

Italiako Lesbiana, Gay, Transexual eta Bisexualen Elkarteak salatu du herrialde horretan homofobia kasuak areagotzen ari direla. Jakinarazi dutenez, «herrialde zibilizatu» batean eskatuko dute babesa. Homosexualen eskubideak aldarrikatzeko, manifestazio nazionala egingo dute urriaren 10ean, Erroman. 



 

